
Нэг. Ерөнхий мэдээлэл

[bookmark: _Hlk210237767]Хувь хүний орлогын албан татварын тухай хуулийг 2019 оны 03 дугаар сарын 22-ны өдөр баталсан бөгөөд энэхүү хууль нь 2020 оны 01 дүгээр сарын 01-ний өдрөөс эхлэн хэрэгжсэн.  
Монгол Улсын Үндсэн хуулийн Арван зургаадугаар зүйлийн 4 дахь хэсэгт “Ажил мэргэжлээ чөлөөтэй сонгох, хөдөлмөрийн аятай нөхцөлөөр хангуулах, цалин хөлс авах, амрах, хувийн аж ахуй эрхлэх эрхтэй. Хэнийг ч хууль бусаар албадан хөдөлмөрлүүлж болохгүй” гэж заасан бөгөөд энэ үзэл баримтлал нь хөдөлмөр эрхлэлтийн урамшуулал, бодит орлогын тэгш хүртээмжтэй байдал, шударга татварын тогтолцоог бүрдүүлэх хууль, бодлогын үндэс болдог.

Хөдөлмөрийн тухай хуулиар илүү цагаар ажилласны цалин хөлсийг ажил олгогчоос олгохоор заасан.  Ажилтны ердийн ажлын өдрийн үргэлжлэл 8 хүртэл цаг, долоо хоногийн ажлын цаг 40 хүртэл цаг байхаар хуульчилсан бөгөөд уг хязгаарыг баримтлан байгууллага хөдөлмөрийн дотоод журмаараа ажлын өдрийн үргэлжлэх цагийг тогтоодог. Ажил олгогчийн санаачилгаар буюу хөдөлмөрийн дотоод журмын тогтоосон ажлын цагийн хуваарийн дагуу ажилтныг өдөрт 8 цагаас хэтрүүлэн ажиллуулсан бол илүү цагаар ажиллуулсан гэж үздэг бөгөөд тухайн орлогод хувь хүний орлогын албан татвар ногдуулж байгаа нь ажилтны бодит орлогыг бууруулж, хөдөлмөрийн үнэлэмжийг багасгах, цаашлаад хөдөлмөр эрхлэлтийн идэвхийг сааруулах сөрөг үр дагавартай байна. Ялангуяа төрийн үйлчилгээний (боловсрол, эрүүл мэнд гэх мэт) салбарт илүү цагаар ажиллах явдал түгээмэл бөгөөд энэ нь ажилтан, байгууллагын ачааллыг нэмэгдүүлж, үйлчилгээний чанарт сөргөөр нөлөөлдөг.

Иймд хөдөлмөрийн үнэлэмжийг бодитоор тогтоох, урамшууллын системийг бий болгох, ажлын бүтээмжийг дээшлүүлэх, нийгмийн шударга байдлыг хангах чиглэлд томоохон алхам болно.

Хуулийн төсөл нь хөдөлмөрийн үнэлэмжийг нэмэгдүүлэх, ажилтанд очих цалинг бодитоор тогтоох, иргэдийн амьжиргааг дэмжих, татварын бодлогоор дамжуулан нийгмийн шударга байдлыг бэхжүүлэхэд оршино. Энэхүү зорилгыг хэрэгжүүлэхэд илүү цагийн цалин хөлсний тодорхой хэсгийг хувь хүний орлогын албан татвараас чөлөөлөхөөр хуульчилсан болно.

Хоёр. Урьдчилан тандан судлах үнэлгээний тайлан

2.1. Асуудалд дүн шинжилгээ хийсэн байдал
Монгол Улсад хөдөлмөрийн үнэлэмж хангалтгүй байгаа нь ажиллагсдын амьжиргаа, өрхийн бодит орлогод сөргөөр нөлөөлж буй гол хүчин зүйлсийн нэг юм. Илүү цагийн хөдөлмөрийн орлого нь ажилтны орлогын чухал бүрэлдэхүүн хэсэг боловч хувь хүний орлогын албан татварт бүрэн хамруулж байгаа нь бодит орлого буурах, хөдөлмөрийн идэвх сулрах, ажил олгогчийн хувьд цалингийн сангийн зардлын дарамт нэмэгдэх сөрөг үр дагаврыг бий болгож байна.

Сангийн яамны 2022–2024 оны статистикт дурдсанаар төрийн албан хаагчдын илүү цагийн хөлсөнд жил бүр дунджаар 250 тэрбум төгрөг зарцуулж, үүнээс 37 тэрбум төгрөг татварт төвлөрүүлжээ. Энэ нь улсын төсвийн хувьд нэмэлт орлогын эх үүсвэр болж байгаа хэдий ч өрхийн бодит орлогыг бууруулж, хөдөлмөрийн шударга үнэлэмжийг алдагдуулдаг байна.

Олон улсын туршлагаас харахад Канад улсад тодорхой босго дүнгээс доош орлогыг татвараас чөлөөлдөг. Сингапурт ажил олгогчийн татварын хөнгөлөлтөөр илүү цагийн хөлсний зардлын дарамтыг бууруулдаг. АНУ-д холбооны болон мужийн түвшний зохицуулалт ялгаатай боловч илүү цагийн орлогыг зарим тохиолдолд татварын хөнгөлөлтөд хамруулдаг. OECD-ийн 2024 оны “Taxing Wages” тайланд дурдсанаар хөдөлмөрийн хөлсний нийт татварын дундаж ачаалал 34.8 хувь байгаа бол Монгол Улсад энэ үзүүлэлт 38–40 хувьтай байгаа нь олон улсын дундажаас өндөр байна.

2.2. Асуудлыг шийдвэрлэх зорилгыг тодорхойлсон байдал
Хуулийн төслийн зорилго нь илүү цагийн хөдөлмөрийн орлогыг татвараас чөлөөлөх замаар иргэдийн бодит орлогыг нэмэгдүүлэх, татварын шударга байдлыг хангах, хөдөлмөр эрхлэлтийг дэмжихэд оршино. Энэ зорилго нь Үндсэн хуульд заасан шударга хөдөлмөрийн үнэлэмж, хүний эрхийг хангах зарчимд нийцэхийн зэрэгцээ “Алсын хараа 2050” болон Засгийн газрын 2024–2028 оны үйл ажиллагааны хөтөлбөрийн зорилтуудтай уялдаж байна.

2.3. Асуудлыг зохицуулах хувилбарууд, эерэг, сөрөг үр дагаварт хийсэн харьцуулалт
Асуудлыг зохицуулах гурван хувилбар тодорхойлогдож байна. Үүнд: 

Нэгдүгээр хувилбар нь өөрчлөлт хийхгүй буюу тэг хувилбар бөгөөд улсын төсвийн орлого хэвээр хадгалагдах боловч ажилтны бодит орлого буурч, хөдөлмөрийн идэвх сулрах, орлогын ялгаа гүнзгийрэх эрсдэлтэй.

Хоёрдугаар хувилбар нь илүү цагийн орлогыг хэсэгчлэн татвараас чөлөөлөх хувилбар юм. Энэ тохиолдолд бага болон дунд орлоготой ажилтнуудын бодит орлого нэмэгдэж, хөдөлмөрийн идэвх сэргэж, ажил олгогчийн дарамт буурна. Гэвч улсын төсвийн орлого 2026 онд 15–20 тэрбум төгрөгөөр буурах магадлалтай.

Гуравдугаар хувилбар нь илүү цагийн орлогыг бүрэн татвараас чөлөөлөх явдал юм. Энэ нь ажилтны бодит орлогыг эрс нэмэгдүүлж, хөдөлмөрийн зах зээлийн идэвхийг нэмэгдүүлэх боловч улсын төсвийн орлого 2026 онд 37.4 тэрбум төгрөгөөр буурах тооцоо гарч байна.

Гурав . Сонгосон хувилбарын үр нөлөөг тандан судалсан байдал
Судалгаанд тулгуурлан хоёрдугаар хувилбар буюу илүү цагийн орлогыг хэсэгчлэн татвараас чөлөөлөх хувилбар хамгийн оновчтой гэж үзэв. Энэ нь иргэдийн бодит орлогыг нэмэгдүүлэхийн зэрэгцээ улсын төсвийн алдагдлыг хэт ихээр нэмэгдүүлэхгүйгээр зохицуулалт хийх боломжтой.

· Хүний эрхийн нөлөөлөл: Энэ хувилбар нь хөдөлмөрийн шударга үнэлэмжийг хангах, хүний эрхийн үндсэн зарчимтай нийцэж байгаа бөгөөд иргэдийн шударга хөдөлмөрийн хөлс авах эрхийг баталгаажуулна.

· Эдийн засгийн нөлөөлөл: Өрхийн бодит орлого нэмэгдэж, дотоодын хэрэглээ өсөх замаар эдийн засгийн өсөлтөд эерэгээр нөлөөлнө. Хөдөлмөрийн бүтээмж дээшилж, ажил олгогчийн зардлын дарамт буурна.

· Нийгмийн нөлөөлөл: Иргэдийн хөдөлмөрийн идэвх нэмэгдэж, халамжаас хөдөлмөрлүү чиглэсэн бодлогыг дэмжинэ. Нийгмийн шударга ёс хангагдаж, орлогын ялгаа багасна.

· Байгаль орчны нөлөөлөл: Илүү цагийн хөдөлмөрийн орлогыг татвараас чөлөөлөх нь байгаль орчинд шууд нөлөөлөл үзүүлэхгүй.

· Хууль эрх зүйн нийцэл: Монгол Улсын Үндсэн хууль болон олон улсын гэрээнд нийцэж байгаа бөгөөд хүний эрхийн зарчим, жендэрийн тэгш байдлыг хангаж байна.

Дөрөв . Зөвлөмж, дүгнэлт
Хувь хүний орлогын албан татварын тухай хуульд нэмэлт оруулж, илүү цагийн хөдөлмөрийн орлогыг хэсэгчлэн татвараас чөлөөлөх зохицуулалт хийхийг зөвлөж байна. Энэ өөрчлөлт нь ажилтны бодит орлогыг нэмэгдүүлж, өрхийн амьдралын чанарыг дээшлүүлэх, ажил олгогчийн татварын дарамтыг бууруулах, хөдөлмөрийн бүтээмжийг өсгөх, эдийн засгийн идэвхийг нэмэгдүүлэх зэрэг олон талын үр нөлөөтэй. 

Хэдийгээр улсын төсвийн орлого богино хугацаанд буурах боловч дунд хугацаанд эдийн засгийн идэвхжил нэмэгдэж, татварын бааз өргөжсөний үр дүнд нөхөгдөх боломжтой гэж үзэж байна.




